
Andhakadhyatam Shiva Ashtottarashata Nama Stotram 4

અન્ધકધ્યાતં શિવાષ્ટોત્તરશતનામસ્તોત્રમ્ ૪

દદર્શ શૂલે સંશુષ્કં ધ્યાયન્તં પરમેશ્વરઃ ।
અન્ધકં ધૈર્યસમ્પન્નં દાનવેશં તપસ્વિનમ્॥ ૪॥
અન્ધક ઉવાચ ।
ૐ મહાદેવો વિરૂપાક્ષઃ ચન્દ્રાર્દ્ધકૃતશેખરઃ ।
અમૃતઃ શાશ્વતઃ સ્થાણુઃ નીલકણ્ઠઃ પિનાકધૃક્ ॥ ૫॥
વૃષભાક્ષો મહાજ્ઞેયઃ પુરુષઃ સર્વકામદઃ ।
કામારિઃ કામદહનઃ કામરૂપઃ કપર્દધૃક્ ॥ ૬॥
વિરૂપો ગિરિશો ભીમઃ સ્રગ્વી ચ રક્તવાસધૃક્ ।
યોગી ચ કાલદહનઃ કપાલી ત્રિપુરાન્તકઃ॥ ૭॥
ગૂઢવ્રતો ગુપ્તમન્ત્રઃ ગમ્ભીરો ભાવગોચરઃ ।
અણિમાદિગુણાધારસ્ત્રૈલોક્યૈશ્વર્યદાયકઃ॥ ૮॥
વીરો વીરહણો ઘોરઃ વિરૂપો માંસલઃ પટુઃ  ।
મહામાંસાદ ઉન્મત્તઃ ભૈરવો વૈ મહેશ્વરઃ॥ ૯॥
ત્રૈલોક્યદ્રાવણો લુબ્ધઃ લુબ્ધકો યજ્ઞસૂદનઃ ।
કૃત્તિકાનાં  સુતૈર્યુક્ત ઉન્મત્તઃ કૃત્તિવાસધૃક્  ॥ ૧૦॥
ગજકૃત્તિપરીધાનઃ  ક્ષુબ્ધો ભુજગભૂષણઃ ।
દત્તાલમ્બશ્ચ વેતાલઃ ઘોરશ્શાકિનિપૂજિતઃ॥ ૧૧॥
અઘોરો ઘોરદૈત્યઘ્નઃ ઘોરઘોષો વનસ્પતિઃ ।
ભસ્માઙ્ગો  જટિલશ્શુદ્ધો ભેરુણ્ડશતસેવિતઃ॥ ૧૨॥
ભૂતેશ્વરો ભૂતનાથઃ પઞ્ચભૂતાશ્રિતઃ ખગઃ ।
ક્રોધિતો નિષ્ઠુરશ્ચણ્ડઃ  ચણ્ડીશશ્ચણ્ડિકાપ્રિયઃ॥ ૧૩॥
ચણ્ડસ્તુઙ્ગશ્ચ  ગરુત્માન્ નિત્યમાસવભોજનઃ ।

અન્ધકધ્યાતં શિવાષ્ટોત્તરશતનામસ્તોત્રમ્ ૪

લેલિહાનો મહારૌદ્રઃ મૃત્યુર્મૃત્યોરગોચરઃ॥ ૧૪॥
મૃત્યોર્મૃત્યુર્મહાસેનઃ શ્મશાનારણ્યવાસકૃત્ ।
રાગો વિરાગો રાગાન્ધઃ વીતરાગશતાચિતઃ॥ ૧૫॥
સત્ત્વં રજસ્તમોધર્મમધર્મં વાસવાનુજઃ ।
સત્યં ત્વસત્યં સદ્રૂપમસદ્રૂપમહેતુકમ્॥ ૧૬॥
અર્દ્ધનારીશ્વરો ભાનુઃ ભાનુકોટિશતપ્રભઃ ।
યજ્ઞો યજ્ઞપતી રુદ્ર ઈશાનો વરદઃ શિવઃ॥ ૧૭॥
(૧૦૭)અષ્ટોત્તરશતં હ્યેતન્મૂર્તીનાં પરમાત્મનઃ ।
શિવસ્ય દાનવો ધ્યાયન્મુક્તસ્તસ્માન્મહાભયાત્॥ ૧૮॥
દિવ્યેનામૃતવર્ષેણ સોઽભિષિક્તઃ કપર્દિના   ।
તુષ્ટેન મોચિતસ્તસ્માચ્છૂલાગ્રાદવરોપિતઃ ॥ ૧૯॥
ઇતિ શિવપુરાણે રુદ્રસંહિતાયાં યુદ્ધખણ્ડે એકોનપઞ્ચાશ-
ત્તમાધ્યાયાન્તર્ગતં અન્ધકેન ધ્યાતં શિવાષ્ટોત્તરશત-
નામસ્તોત્રં સમાપ્તમ્ ।
શિવપુરાણ । રુદ્રસંહિતા । યુદ્ધખણ્ડ । અધ્યાય ૪૯/૫-૧૮॥

